
Ordning med kommunalt tilskot til nydyrking og redyrking i Samnanger 
 
 
25.02.2021 Kommunestyret: 
Handsaming i møtet: 
Rådmannen sitt framlegg vart samrøystes vedteke.  
 
KS- 021/2021 Vedtak: 
Utarbeiding av ein langsiktig og heilskapleg landbruksplan for Samnanger kommune vert lagt inn som 
tiltak i 2022 i kommunen sin planstrategi. I arbeidet med handlingsdelen av planen skal mellom anna 
innføring av kommunalt tilskot til redyrking og nydyrking vurderast.  
 
Rådmannen sitt framlegg til vedtak: 
Utarbeiding av ein langsiktig og heilskapleg landbruksplan for Samnanger kommune vert lagt inn som 
tiltak i 2022 i kommunen sin planstrategi. I arbeidet med handlingsdelen av planen skal mellom anna 
innføring av kommunalt tilskot til redyrking og nydyrking vurderast.  
 
 
 
Dokument som er vedlagt: 
Interpellasjonar frå MDG til kommunestyremøtet 16.09.2020 
 

Bakgrunn for saka:  
Bakgrunnen for saka er følgjande vedtak i Samnanger kommunestyre 16.09.2020:  

·  «Administrasjonen skal til kommunestyremøtet 28.10.2020 utgreia og leggja fram ei sak 
om ordning med kommunalt tilskot til nydyrking og redyrking i Samnanger.» 

 

Rådmannen sine vurderingar 
Rådmannen viser til landbrukskontoret si saksutgreiing nedanfor, og støttar vurderinga deira om at 
kommunen bør starta arbeidet med å laga ein ny og langsiktig landbruksplan for Samnanger, der ein 
ser på tiltak i landbruksnæringa i eit heilskapleg perspektiv. Vurdering av ulike moglege kommunale 
tiltak må gjerast som ein del av dette arbeide. Dette gjeld mellom anna eventuell innføring av 



ordning med kommunalt tilskot til nydyrking og redyrking. Landbrukskontoret må få ei sentral rolle i 
arbeidet med landbruksplanen.  
 

Oppsummering frå landbrukskontoret:  
Bjørnafjorden landbrukskontor meiner eit kommunalt tilskot for nydyrking og redyrking kan vera 
aktuelt, men at det bør sjåast i samanheng med andre tiltak, til dømes tilskot til drenering. Eit tilskot 
på 10 000 kroner per dekar vil nok uansett vera vel høgt.  
 
Vår vurdering er at potensialet for nydyrking i Samnanger er svært begrensa, medan det er eit stort 
potensial for å «gjendyrka» eller halde i hevd allereie opparbeida jordbruksareal. Areal som 
moglegvis er ute av drift i Samnanger er nesten 48% av det samla jordbruksarealet. Dette er eit 
alvorleg høgt tal, som det er viktig at kommunen prøver å gjera noko med.  
 
Utanom nevnte tiltak (som vi greiar meir ut om i saksdokumentet), foreslår landbrukskontoret at 
kommunen startar arbeidet med å laga ein ny og langsiktig landbruksplan for Samnanger, kor ein kan 
sjå på tiltak for landbruksnæringa i eit heilskapleg perspektiv, og at eit av tiltaka ein kan planleggja, 
er eit prosjekt der ein satsar på å informera om, og fylgja opp driveplikta overfor alle grunneigarar. 
 
 

Landbrukskontoret si saksutgreiing: 
 

Om begrepa:  
Vi skil mellom dyrka jord (også kalt matjord eller jordbruksareal), og dyrkbar jord.  
 
Dyrka jord er sterkt kulturpåvirka mark med permanent vegetasjonsdekke (eng/beite) eller periodisk 
vegetasjonsdekke (åker). Dyrka jord vert klassifisert i tre klasser: fulldyrka jord, overflatedyrka jord og 
innbarkbeite. Fulldyrka jord har vanleg pløyedjup og kan nyttast til åkervekster. Overflatedyrka jord 
kan haustast maskinelt, men har for tynn djup eller er for lite rydda til at det kan pløyast. 
Innmarksbeite kan ikkje haustast maskinelt. Arealet skal vera dekt av minst 50 prosent kulturgras 
eller beitetålende urter. 
 
Dyrkbar jord er arealer som ved oppdyrking kan settes i stand slik at de vil holde kravene til fulldyrka 
jord og som holder kravene til klima og jordkvalitet for plantedyrking. 
 
I NIBIO sitt Gardskart eller kartløysinga Kilden, er fulldyrka jord merka med oransje farge, 
overflatedyrka som sterk gul og innmarksbeit som lys gul (i markslag AR5-kartlaget). Dyrkbar jord 
kjem opp som raud skravur (i kartlaget for dyrkbar jord), vist til høgre under.  

 
 
Når vi pratar om nydyrking, er det oppdyrking av dyrkbart areal vi pratar om, altså heilt ny 
jordbruksjord eller jord som ikkje har vore dyrka på meir enn 30 år. Når vi snakkar om gjendyrking, er 
det dyrking av allereie eksisterande jordbruksareal. «Gjendyrking» er ikkje eit etablert 



landbruksbegrep, av di jordbruksareala per definisjon allereie er dyrka opp, og når dei først er dyrka 
opp, er dei i teorien beskytta mot gjengroing gjennom driveplikta i jordlova. I praksis ser vi at 
driveplikta ofte ikkje vert opphalden, og politisk kan det difor vera nyttig å ha «gjendyrking» som eit 
omgrep for å prata om desse areala som held på å gro igjen.  
 

Om attgroing og driveplikt 
Heile Noreg har eit problem med attgroing av dyrka mark, først og fremst beiteareal som går ut av 
produksjon. Dette har vi sett sidan 70-talet og det er i ferd med å endre kulturlandskapet. Men også 
overflatedyrka og til dels fulldyrka areal gror att. Særleg små, bratte eller på anna vis tungdrevne 
teigar. Det er eit omfattande problem. 
 
Jordlova seier i §8 om driveplikt at Jordbruksareal skal drivast. Driveplikta gjeld for heile eigartida. Ny eigar må 

innan eitt år ta stilling til om han eller ho vil drive eigedomen sjølv eller leige bort jordbruksarealet etter føresegnene i andre 
ledd. 
Driveplikta kan oppfyllast ved at arealet vert leigd bort. Det er ein føresetnad for at driveplikta er oppfylt ved bortleige at 
leigeavtala er på minst 10 år om gongen utan høve for eigaren til å seie ho opp. Avtala må føre til driftsmessig gode 
løysingar og vere skriftleg. Avtaler som fører til driftsmessig uheldige løysingar, kan følgjast opp som brot på driveplikta. 
Eigaren må sende kopi av avtala til kommunen. Ei leigeavtale som er i strid med andre eller tredje punktum, kan ikkje gjerast 
gjeldande mellom partane eller i høve til offentlege styresmakter. 
Finn departementet at jordbruksarealet ikkje vert drive, kan eigaren påleggjast å leiga jorda bort for ei tid av inntil 10 år, 
eller at jorda skal plantast til med skog, eller tiltak av omsyn til kulturlandskapet. 

 
 
Og litt lengre ned:  
 
Finn departementet at jordbruksarealet ikkje vert drive, kan eigaren påleggjast å leiga jorda bort for ei tid av inntil 10 år, 

eller at jorda skal plantast til med skog, eller tiltak av omsyn til kulturlandskapet.  
 
I § 9 står det: Dyrka jord må ikkje brukast til føremål som ikkje tek sikte på jordbruksproduksjon. Dyrkbar jord må ikkje 

disponerast slik at ho ikkje vert eigna til jordbruksproduksjon i framtida. 
 
 
All jordbruksjord har difor i utgangspunktet eit sterkt vern i jordlova, og alle jordeigarar er pålagt å 
driva jorda si jamfør driveplikta. Når jord likevel gror igjen, er det ofte eit samansett problem med 
fleire årsaker kor manglande lønsemd og manglande oppfølging av driveplikta ofte er i kombinasjon. 
Det kan også rett og slett handla om liten kunnskap om regelverket, kor landeigarane ikkje er klar 
over pliktene dei har etter lova. 
 
NIBIO har dei siste åra jobba med å kartfesta areal som kan vera ute av drift. Dette er jordbruksareal 
som det ikkje vert søkt produksjonstilskot for, og som ein difor kan ha ein mistanke om at ikkje vert 
drifta.  
 
Heile 2 563 dekar, det vil seie nesten 48 % av Samnanger sitt samla jordbruksareal på 5 384 dekar, 
er merka som at kan vera ute av drift.  
 
(I Kilden kan ein sjå alle desse aeala som farga område, som i kartet nedanfor). 
 
48% er eit svært høgt tal, blant dei høgaste i Vestland fylke. 



 
 
Meir om kartlegging av areal som kan vera ute av drift, og statistikker for heile landet, kan ein lasta 
ned her: https://www.nibio.no/tema/jord/arealressurser/andre-kart/jordbruksareal-som-kan-vaere-
ute-av-drift  
 
 

Nydyrking og dyrkbar jord 
Det å dyrka opp ny jord er eit kostnadskrevjande tiltak. Ein kan fort rekna 8-20 000 kroner per dekar 
(Bondevennen), og kanskje enda meir om det er naudsynt med omfattande grøfting. Kostnaden 
varierer avhengig av om det er myr, skog, bratt, vått, morene osv. Må ein køyre til store mengder 
massar er dette svært kostbart. Då snakker vi gjerne om å etablere eit massemottak for reine massar. 
I slike tilfelle er det gjerne ein entreprenør som skal kvitte seg med overskotsmassar som betaler 
tilkøyring, oppbygging og planering av ny jord osv. Det var det som var tilfellet då det vart dyrka eit 
stort areal i Mørkhølen i 2012-14 og på Liaros på massar frå vegvesenet sitt prosjekt med tunnell bak 
Tysse. 
 
Nydyrking vert gjort med mål om betre og meir fulldyrka jordbruksareal. Det vil auke verdien  av 
garden som får nye dyrka areal og det vil gjere drifta lettare, med oftast kortare veg til jorda, lettare 
maskinell hausting og fleire andre føremoner som kan gjere det freistande med nydyrking. Ny jord 
gjer og rett til arealtilskot i PT. Fleire andre økonomiske argument er referert i artikkelen i 
Bondevennen frå 2018 som tek føre seg økonomien i nydyrking 
https://www.bondevennen.no/fagartiklar/okonomien-i-nydyrking/  
 
Eit  tilskot til nye bønder som tek over bruk som har ligge nede i lang tid kan stimulere til å få dei 
tilbake som aktive bruk. Slik støtte til gjendyrking kan til dømes støttast med satsar utarbeidd på 
same måten som SMIL tilskotet, men utan kravet om at garden alt må være berettiga til 
produksjonstilskot. Andre som ønskjer å utvide det dyrka arealet på eigedomar dei allereie driv bør 
kunne støttast etter same modellen for å få dyrkbare areal i produksjon att. 
 
 
 
Sommaren 2020 vart forskrift om nydyrking og Veileder til forskrift om nydyrking revidert:  

https://www.nibio.no/tema/jord/arealressurser/andre-kart/jordbruksareal-som-kan-vaere-ute-av-drift
https://www.nibio.no/tema/jord/arealressurser/andre-kart/jordbruksareal-som-kan-vaere-ute-av-drift
https://www.bondevennen.no/fagartiklar/okonomien-i-nydyrking/


https://www.fylkesmannen.no/contentassets/454170236a2a4ecc93c72b3319988904/rettleiar-til-
forskrift-om-nydyrking.pdf  
Forskrifta kom i 1997, men mykje har skjedd sidan og det er fleire nye omsyn i dag som ikkje var 
aktuelle i -97.  
 
I §3 i forskriften finn vi ein definisjon på kva som meinast med nydyrking  

Med nydyrking menes fulldyrking og overflatedyrking av jord. Gjenoppdyrking av jordbruksareal 
som har ligget unytta i over 30 år, regnes som nydyrking. 
Med fulldyrking menes rydding og bryting til vanlig pløyedybde slik at arealet kan nyttes til 
åkervekster eller til eng og beite som kan fornyes ved pløying. 
Med overflatedyrking menes rydding og sletting av overflata slik at maskinell høsting er mulig. 
Med myr menes arealer med myrvegetasjon og minst 30 cm tykt torvlag. 

 

Kva gjer andre kommunar? 
Statleg nydyrkingstilskot har ikkje vore gitt sidan 1990, men dei seinare åra har fleire kommunar gitt 
støtte til nydyrking. Døme på kommuner som har gjort dette, er:  
 

·  Tynset, som har løyva 500 kroner per dekar (frå Østlendingen i 2013) 
·  Nordre land, som gjennom eit fond for nydyrking ga tilskot på 2000 kroner per dekar 

(Oppland arbeiderblad 2019).  
·  Lesja kommune har sidan 2019 løyva inntil 1500 kr/daa frå kraftfondet. 

https://www.lesja.kommune.no/tenester/landbruk-og-
naringsutvikling/naringsutvikling/naringsfond/retningsliner/.  

·  Salangen kommune gjev inntil 2500 frå næringsfondet  
·  Stjørdal kommune gjev 2500 kr/daa ( i 2016) 
·  Gjøvik kommune gjev inntil 3000 kr/daa (i år) 

 
 
I Trøndelag har Geno engasjert NLR-T (Norsk landbruksrådgivning Trøndelag) til å organisere 
søknader om bidrag til nydyrking https://www.geno.no/Start/Geno-Avler-for-bedre-liv/ledig-stilling-
geno/nydyrkingstilskudd-til-trondelag/. Målet i dette tilfellet er å bidra til nydyrking av 500 dekar i 
Tøndelag. Bakgrunnen er eit eigedomsutviklingsprosjekt der 250 dekar vart omdisponert i arealdelen 
av kommuneplanen for Trondheim i 2012. Tilskotet skal stimulere til nydyrking av areal tisvarande 
meir enn det doble av det som vart omdisponert i 2012. Tilskuddet er på 4000 kr per dekar med 
maks tilskudd til 15 dekar per prosjekt. Her er det GENO som har bidrege med pengar, NLR 
handsamar søknader om pengar når kommunen først har innvilga søknad om nydyrking.  
 

Moglege løysingar for Samnanger 
Eit tilskot til nydyrking i Samnanger kommune på kr 10 000 er nok litt i overkant om vi samanliknar 
med andre kommunar. Men eit tilskot på 3-5 000 kr/daa vil nok kunne stimulere til nydyrking i 
Samnanger, særleg om dei kjem i tillegg til dei andre fordelane som er peika på av Bondevennen.  
 
Samnanger kommune har imidlertid relativt lite areal som er registrert som dyrkbar jord – berre 502 
dekar i heile kommunen (til samanlikning var det altså 2 563 dekar jordbruksareal som kan vera ute 
av drift). Dette kjem frå NIBIO sitt arealbarometer for kommunen 
(https://arealbarometer.nibio.no/nb/fylker/vestland/kommuner/samnanger). Av den dyrkbare jorda 
er det og ein del som ikkje bør dyrkast opp (myr) eller som allereie er jordbruksareal av lågare 
klassifikasjon. Det er difor relativ lite å «henta» på å dyrka opp nytt areal i Samnanger i form av tal 
dekar.  
 
 
Det er difor landbrukskontoret si vurdering at det er mest å henta på å fokusera på å halde jord i 
hevd (eventuelt «gjendyrka»), framfor å satsa stort på nydyrking. Dette er sannsynlegvis også minst 
kostnadskrevjande for bonden, sidan jorda i stor grad allereie er opparbeida. 

https://www.fylkesmannen.no/contentassets/454170236a2a4ecc93c72b3319988904/rettleiar-til-forskrift-om-nydyrking.pdf
https://www.fylkesmannen.no/contentassets/454170236a2a4ecc93c72b3319988904/rettleiar-til-forskrift-om-nydyrking.pdf
https://www.geno.no/Start/Geno-Avler-for-bedre-liv/ledig-stilling-geno/nydyrkingstilskudd-til-trondelag/
https://www.geno.no/Start/Geno-Avler-for-bedre-liv/ledig-stilling-geno/nydyrkingstilskudd-til-trondelag/
https://arealbarometer.nibio.no/nb/fylker/vestland/kommuner/samnanger


 
No er det jo i utgangspunktet grunneigar sitt lovfesta ansvar å syta for at landbruksjord ikkje gror 
igjen, og ein kan spørja om det er riktig å gje eit gjendyrkingstilskot til dei som ikkje har overhalde 
driveplikta i fyrste omgang. Men ein kan jo sjå for seg ein ordning med både «gulrot og pisk». Vi kan 
til dømes setja i gong ein «drivepliktkampanje» kor vi informerar bredt til alle i kommunen om 
driveplikta og grunneigarane sitt ansvar for å halde jord i hevd, samstundes som vi (kanskje i ein 
begrensa tidsperiode) gjev eit insentiv til å opparbeida areal som held på å gro igjen med eit 
gjendyrkingstilskot. 
 
Ein kan også sjå for seg at ein i staden for, eller i tillegg til eit gjendyrkingstilskot også kan gje eit 
tilskot til drenering. Manglande drenering er nemlig ein stor utfordring for kvaliteten til 
jordbruksareala, noko som mange stader på Vestlandet kan vera ein sterk bidragsyter til at jord går 
ut av drift. Våte jorder som er vanskelege å hauste maskinelt er ei utfordring. Dei fleste areala som er 
i bruk i dag har ein gong blitt drenerte, men det er mykje drenering som skulle vore 
restaurert/oppgradert /bytta ut. God drenering og arrondering kan auke produktiviteten monaleg på 
vassjuke areal.  
 
Statlege tilskot til drenering vart gjeninnført i 2013, men det har vore mykje kritikk av at satsane er 
for små. Støtte vert berre gitt der det tidlegare har vore drenert. Det vert gitt 2000 kr pr dekar til 
systematisk drenering og 30 kr pr løpemeter. Også når det gjeld drenering er dette tilskotet berre ein 
liten del av dei reelle kostnadene. Viss kommunen/næringsfondet/kraftfondet/«landbruksfondet» 
eller liknande kunne tildelt like store tilskot som dei som vart innvilga av statlege midlar, altså dobla 
den samla støtta, ville det kunne vere til god hjelp. Ei slik tilleggsstøtte til drenering ville kunne være 
enkel å administrera om den var kopla opp mot det statlege grøftetilskotet som landbrukskontoret 
fordeler.  
 
Eit kommunalt tilskot til drenering, som kan søkjast i tillegg til det sentrale dreneringstilskotet vil 
bidra til auka takt på drenering av vassjuk jord som har vore drenert tidlegare. Eit slikt tilskot kunne 
vore på 70% av satsane til det sentrale tilskotet og tildelast etter dei same kriteriane til dei som også 
søkjer dreneringstilskot. Dette vil auke produktiviteten på dyrka mmark i kommunen og sørge for at 
større areal vert halde i hevd.  

Oppfølginga er viktigast 
Om ein vel å innføra nye tilskot, er det imidlertid avgjerande at jorda også vert drive etterpå. Dette er 
eit vilkår ved tildeling av dreneringstilskot, SMIL-tilskot og fleire andre ordningar i dag. Føremålet vårt 
er å syta for at jorda vert halde i hevd i lang tid framover, ikkje berre i fem eller ti år. 
 
Og då kjem vi inn på den større, strukturelle utfordringa: Kva er årsaka til at jordbruksareal gror igjen 
i utgangspunktet? Kva kan vi gjere for å behalde drifta på gardane i kommunen? 
 
Då må vi finne dei viktigaste utfordringane som gjer at drifta vert lagt ned. I Samnanger ser vi til 
dømes at små bruk krev tilleggsjord for å drive konvensjonell produksjon i eit slikt volum at ein tener 
pengar. «Kartet» som er den nasjonale landbrukspolitikken, ser ikkje alltid ut til å passa til 
«terrenget» som er små og brattlendte vestlandsbruk. Stordriftfordeler og landbruk i Samnanger (og 
mesteparten av Vestland) verkar som to heilt ueinelege storleikar. Då gjeld det å finna andre måter å 
driva landbruk på som kan nytta dei ressursane vi har. Det trengst innovasjon – nye idear for 
produksjon som til dømes grønsaksproduksjon, spesialtre, foredling (kjøt og meieriprodukt, ull, 
skinn….) og nye måtar å marknadsføre og selja på som gjer meir att til bonden. 
 
Eit anna problem på landsbasis er at det er særs vanskeleg å få kjøpt seg gard for nye bønder som vil 
inn i næringa, fordi bønder som legg ned drifta framleis beheld eigedomen i familien. Her bør ein 
kunna undersøkja kva kommunen i Samnanger kan gjera for å bidra til å trekkkje nye, unge bønder til 
kommunen. Til dømes kan ein la seg inspirera av ei stifting i fleire europeiske land som kjøper 
nedlagte garder og sel eller leiger dei ut med krav om at dei vert drive.  
 
Avhengig av status på garden som nye brukarar overtek kan det være svært dyrt og tungt for eit par 



nye unge bønder, sjølv med alt tenkjeleg av gode intensjonar og overskot, å få ein gard til å gje ein 
produksjon som gjev inntekter. Det er og mange bruk som ligg øyde der eigarane ikkje lenger eingong 
brukar bygnigane til fritidsbustad. Slike bruk kunne vore kjøpt av til dømes eit kommunalt 
landbruksfond med mål om å leggje til rette for /leige ut  til nye brukarar.  
Som sitatet frå jordlova §8 syner ovanfor har faktisk kommunen høve til å påleggje eigar å leige bort i 
minst 10 år desom han ikkje held driveplikta. Her er det kanskje og ei moglegheit  for å få inn nye 
interesserte drivarar. 
 
Drivepliktprosjekt og langsiktig plan (landbruksplan) 
Det er mykje jord rundt om i kommunen som ikkje vert drive og mange eigarar som forsvarer seg 
med at det ikkje er drivverdig. Men driveplikta i jordlova gjeld likevel. Landbrukskontoret har ialfall 
sidan 2013 snakka om eit driveplikt-prosjekt. Vi ser at det er jord som ikkje vert drive, men skal vi gå 
ut og handheve driveplikta kan det bli særs arbeidskrevjande. Ei slik påminning, handheving og evt 
pålegg må være rettf 
erdig og må gjelda alle eigedomar. Då trengst det ein ekstra innsats over ei tid. 
 
Det er sikkert mange fleire gode idear for å auke arealet med jordbruksjord som vert drive. Det er 
heilt naudsynt at det er økonomi i å drive jorda. Landbruket i kommunen må styrast i ei retning der vi 
kan minimere dei økonomiske risikoane ved kjøp, modernisering, omlegging av drift og sal av dei 
produkta som vert laga på gardane. Men då må vi og hugse på at jordbruket er særdeles mangfaldig 
og det er store moglegheiter for nyntenking. 
 
Dersom det er politisk semje i Samnnanger om å:  

·  Fremje lokalt landbruk 
·  Stoppe attgroing og fremje drift på all matjord 
·  Å bidra til auka lokal matproduksjon 

 
så meiner landbrukskontoret at den beste måten å starta dette arbeidet på, er ved å gjera eit grundig 
arbeid med ein landbruksplan for kommunen. Her får ein moglegheit til å gjera heilskapelege 
vurderingar og laga eit omfattande fagleg grunnlag som gjer at ein kan vedta ein plan som ikkje berre 
tek for seg enkelttiltak og «symptom-fiksing», men som kan gå til rota av utfordringane vi står 
overfor. Ein slik plan kan ta for seg både utfordringar og moglegheiter for områda vi har nevnt over, 
og leggja fram tiltak både for å halda jord i hevd, styrka verdiskaping og næringsutvikling, 
sjølvforsyning, folkehelse, lokalmat, turisme og anna. Eit eventuelt «driveplikt-prosjekt» kan også 
vera ein del av ein slik plan. 
 
Eit døme på kva ein slik plan kan innehalde (sjå neste side): 



 
 
 
 
 


